
ГЛОБАЛЛАШУВ ШАРОИТИДА ДИНИЙ ВА ДУНЁВИЙ 

МАФКУРАЛАРИНИНГ РИВОЖЛАНИШ ХУСУСИЯТЛАРИ 

 

 Кейинги цивилизация тараққиѐтини дунѐвий мафкураларнинг дин ва 

диний мафкура устидан ғалабаси даври дейиш мумкин. Диндан фан томонга 

бурилиш, айниқса, ХХ асрда фақат халқ оммаси, олимлар, мутафаккирлар, 

гуманистлар, файласуфлар орасидагина эмас, илгари диндор бўлган зиѐлилар, 

ҳаѐтнинг мазмуни, диний эътиқодларнинг ҳақиқийлиги ва инсон ҳаѐтининг 

амалий реалликларига  мослиги ҳақида фикрлайдиган ижодкорлар онгида ҳам 

рўй берди. 

 Дин ва диний мафкура фан ва дунѐвий мафкуралар билан кураш, рақобат 

жараѐнида ҳеч қачон бир жойда тўхтаб қолган эмас, дунѐда, фанда, жамиятда, 

инсон маънавиятида кескин ўзгаришларни ҳисобга олган ҳолда ривожланиб 

келган, ўтмишдаги энг ноинсоний нуқтаи назарлардан воз кечиб, жамият 

тараққиѐтига мослашишга уриниб келган. Аммо бу ўзгаришлар шароитга кўра 

турлича кечган, баъзан бу ўзгаришлар жамият тараққиѐтидан орқада қолиб, 

жамият ривожига тўсиқ ҳам бўлган. Чунки дин, ўта мураккаб ҳодиса, у 

ижтимоий ҳаѐтнинг бир қисми бўлиб, ундан ажратиш мумкин эмас, у 

ижтимоий муносабатларнинг ҳужайрасига маҳкам ўрнашган.   

 Диннинг жамиятда бажарадиган у ѐки бу вазифаси сақланиб қолар экан, 

унинг батамом барҳам топиши тўғрисида аниқ фикр айтиш қийин. Инсон дунѐ  

қараши,  онги, руҳиятининг мураккаблиги, диннинг мазмунан ўзгариб бориши, 

ҳаѐт ва унинг келажаги муаммоларининг абадий мавжудлиги дин ва диний 

мафкуралар учун ўрин қолдиради. Дин ҳар доим инсон ҳаѐтини маълум нуқтаи 

назардан англатади, унга мазмун беради. Инсон ҳаѐтининг мазмунини 

англамаслик ўлимдан ҳам оғир фожиадир. Ҳар бир киши эса ўзича бир дунѐ 

бўлиб, оламни, ҳаѐтни турлича қабул қилиши мумкин. 

 Диннинг ўта мураккаб ҳодиса эканлигини таниқли диншунос 

С.А.Токарев шундай ифодалайди: “Турли халқларнинг ва даврларнинг 

олдимизда кечган дин тарихи манзаралари нимага ўргатди? Инсоният 

ўтмишида унинг ўрни қандай бўлган, кишилар ҳаѐтидаги унинг роли ҳозир 

қандай?  

Биринчи ва энг шубҳасиз хулоса: дин тарихи – инсон ақли 

янглишишларининг оддий тарихи эмас. Агар дин фақат дунѐ ҳақида хато 

тасаввурларнинг йиғиндиси бўлганда эди, унинг инсоният тарихидаги роли 

жуда камтарона бўлган бўлур эди; кишилар тараққиѐт сари ўз йўлларида 

кўпгина ѐлғон қарашларни бартараф қилганлар; бу ѐлғон қарашлар, албатта 

олға ҳаракатга халақит берган, лекин улар инсоннинг дунѐни билиш сари ҳар 

бир қадами билан қулдек сочилиб кетганлар.  

Диннинг тақдири эса бошқача бўлган: у фантастик, ѐлғон тушунчалар 

билан тўла, лекин бу ѐлғон тушунчалар, нима учундир, ҳайратланарли 

даражада мустаҳкам ва гўѐки тажрибага асосланган билимлар учун ўтиб 

бўлмасдир”
1
. 

 Атоқли олим Н.Н. Моисеев ҳам уни қўллаб - қувватлаб қуйидаги фикрни 

билдирган: “Бу эҳтиѐж, бу дунѐни сезиш мазкур одамда бўлиш ѐки бўлмаслиги- 

бошқа масаладир. Лекин диний ҳиссиѐт ҳеч қандай билим тўлдира олмайдиган 

инсоннинг маънавий дунѐсидаги маълум бўшлиқни тўлдиради”
2
. Бундай 

фикрларни узлуксиз келтирса бўлади.  

 Глобаллашув цивилизацияларнинг ижтимоий-маданий қиѐфасига, фан 

ва дин, диний ва дунѐвий мафкураларига қандай таъсир кўрсатмоқда? Аввало 

глобал ижтимоий-маданий макон шаклланмоқда, ўзаро таъсир, ўзаро аралашув, 

ўзаро боғлиқлик кучаймоқда. Аммо бошқа томондан, маданиятларнинг ўзига 

хослигини, динларнинг қарама-қаршилигини таъкидловчи ўз-ўзини англаш 

жараѐни ривожланмоқда. Ижтимоий-маданий соҳанинг турли унсурлари учун 

бу жараѐнлар турлича тезликда намоѐн бўлмоқда. 

 Айниқса, фанда цивилизация ва ижтимоий-маданий тузум алмашадиган 

даврда кечадиган оғир ва узоқ кризис вужудга келди. Энг ишончли, барқарор 

ҳисобланган, дунѐқарашимизнинг мустаҳкам асосини ташкил қилган 

парадигмалар тўсатдан емирила бошлади, фан жамият ва табиат 

динамикасидаги кутилмаган ўзгаришлар олдида ожиз бўлиб қолди. Ҳатто 

олимлар ва мутахассислар ўртасида ҳам келажак олдида қўрқиш ҳодисаси 

пайдо бўлди. Фан инсонга янги, энг кучли ишлаб чиқарувчи машиналар ва 

самарали технологияларни берди, табиат материалларини сунъийлари билан 

алмаштирди. 

 Фаннинг ҳозирги даврдаги инқирози глобал характерга эга, чунки у 

миллий қиѐфада эмас, унинг ютуқ ва камчиликлари барчамиз учун умумийдир. 

Шу муносабат билан дунѐвий мафкураларнинг ҳам, дин ва диний 

мафкураларнинг ҳам мазмунида, йўналишларида жамият ҳаѐтидаги ўрнида 

жиддий ўзгаришлар содир бўлмоқда. Жамият тараққиѐти, фан олиб келган 

турли-туман таҳдидларни бартараф этиш мақсадида ижтимоий ҳаѐтнинг турли 

соҳаларида, турли йўналишларда дунѐвий мафкуралар яралмоқда, инсоният 

истиқболининг турли йўллари изланмоқда. 

 Дин ва дунѐвий мафкураларнинг ҳам мазмунида, ҳам йўналишларида 

зиддиятли ўзгаришлар содир бўлди. Динни куч билан сиқиб чиқаришга 

уринишлар, унинг албатта барҳам топиши хақидаги догма барбод бўлди. Диний 

уйғониш тенденцияси тантана қилди. Дин цивилизациялар маънавий 

бирлигини кучайтиришнинг, ижтимоий-маданий соҳадаги ҳиссий ва илоҳий 

элементларнинг гармоник бирлигини тиклашнинг асосига айланди. 

 Дунѐвий мафкурага мансуб фалсафада қадимги Шарқ фалсафасини 

таҳлил қилувчи бутун бир йўналиш пайдо бўлди. Бу йўналиш Шарқ 

фалсафасидаги ҳали фан етиб бормаган сирли, мистик тасаввурларнинг 

                                                 
1
 Токарев С.А. Религия в истории народов мира. М., 1986. с.537.  

2
 Моисеев Н.Н. Расставание с простотой. М.; 1998. с. 17. 

моҳиятини, уларнинг инсон психологиясининг, инсон ақлининг чексиз 

имкониятларидан дарак берувчи ҳодисалар билан боғлиқлигини ўрганади, 

Шарқ фалсафасининг ўзига хослиги, оламни тасаввур қилишнинг бир шакли 

эканлиги ўрганилади. 

 Зеро, Шарқ дунѐқарашида динийлик ва дунѐвийлик кескин ажралиб, 

ўзаро қарама-қарши турмайди. Уларнинг қарашларида диний, фалсафий 

қарашлар ўзаро чирмашиб кетган. Умуман, буддизм ва унинг турли 

кўринишлари, қадимги Ҳинд фалсафий мактабларига бориб тақалувчи ҳозирги 

замон Шарқ фалсафасида ишлаб чиқилаѐтган фалсафий ғоялар диний моҳиятга 

эга бўлса-да, инсоннинг фалсафий дунѐқарашини кенгайтиради. Жоннинг 

ўлмаслиги, қайта туғилиш, ўлимдан кейинги ҳаѐт ҳақидаги диний, мистик, 

фалсафий тасаввурлар ҳозирги замон одамини қизиқтириб қўйди. Бундай 

қизиқишнинг сабаблари бизнинг фан доирасига ҳозирча кирмаган қарашлар 

эканлиги, инсоннинг хилма-хил, ўзи учун янги нуқтаи назарларга интилиши, 

бошқа халқлар дунѐсини чуқурроқ ўрганишга қизиқиш билан бирга, фаннинг 

ҳозирги даврдаги кризиси шароитида пайдо бўлган муаммоларга жавоб 

топишдир. 

 Хуллас, жамият ривожига таҳдид солмайдиган бу жараѐнлар билан 

бирга интеграция ва глобаллашув жараѐнларига қарши турадиган диний 

фанатизм, сектантчилик, ўзга эътиқоддаги кишиларга нисбатан чидамсизлик 

хавфли тенденцияларининг кучайиш жараѐнлари билан бирга кечди. 

Фанатизмнинг энг яққол шакллари диний давлатларни қарор топтириш даврида 

Ироқда, Афғонистонда, Шимолий Кавказдаги ваҳҳобийларнинг агрессив 

ҳаракатларида, Марказий Осиѐ республикаларига таҳдидларида (Ўзбекистон ва 

Тожикистон) намоѐн бўлди. Диний урушлар, диний асосларда 

цивилизацияларнинг тўқнашуви хавфи вужудга келди. 

 Сектантчилик АҚШ, Япония каби постиндустриал жамият қуришда 

олдинда бораѐтган энг бой мамлакатларда ҳам тезлик билан тарқалди. Жон 

Нэсбитт ва Полина Эбурдин таъкидлаганларидек, 1987 йилда “Америка 

динлари энциклопедияси” 206 диний жамоани қайд қилди, икки йилдан сўнг 

эса яна 400 га яқин диний жамоа пайдо бўлди. Секталар ҳозирги ахборот 

технологияларидан фаол фойдаланадилар. АҚШда диний маҳсулотлар бозори 

(видеофильмлар, мусиқа, китоблар, сувенирлар) 1987 йилда тахминан 3 млн. 

долларни ташкил этди. Япония Аум Сѐнрике ваҳшийлигидан даҳшатга тушди. 

Секта Токио метросида оммавий ўлдиришларни амалга оширди. Секталар, 

Шарқдан Ғарбга қараб тарқала бошлади ва ўз ғояларининг тан олдириш учун 

ҳеч бир воситани аямай, минглаб тарафдорларни тузоғига илинтириб, МДҲ 

давлатларига ҳам тарқалмоқда
3
. 

 Диний фанатизм ва сектантчилик фанда содир бўлаѐтган маънавий 

инқироз шароитида диндан паноҳ топишга интилиш натижасидир. 

 Наинки, глобаллашув шароитида диний онгда, мафкурада ҳам шакл, 

ҳам мазмун жиҳатидан қатор ўзгаришлар юзага келди. Жаҳон динлари 

ўзларининг жамият тарихида юзлаб йиллар давомида мустаҳкамланган 

                                                 
3
 Яковец Ю.В. Глобализация и взаимодействие цивилизаций. М.: Экономика, 2001. С. 288. 

анъаналарни сақлаб қолдилар ва глобаллашув шароитида жамият 

муаммоларини ҳал қилиш йўлида ўз мафкураларини такомиллаштиришга 

уриндилар.  

 Маълумки, жаҳон динлари (христианлик, ислом ва буддизм) 

ривожланишнинг уч моделини тақдим қилиб келганлар.  

 Христианлик-шахснинг ижодий лаѐқатларини рўѐбга чиқариш орқали; 

  Ислом - ҳуқуқий, ижтимоий, сиѐсий ва иқтисодий муносабатларни 

Қуръон ѐрдамида бошқариш орқали;  

 Буддизм - ҳаѐтий маконни ташкил қилиши ва тартибга солишнинг турли 

таркибий моделлари орқали. Бу моделларни яхлит олиб қараганда, гўѐ бир-

бирларининг камчиликларини тўлдиради. Монотеистик динларда (христианлик 

ва ислом) тарихий - мантиқий тафаккур устун бўлса, буддизмда рационал – 

образли (тафаккурнинг асосий шакли – медитация) тафаккур устувор 

ҳисобланади.  

 Глобаллашув шароитида жаҳон динлари ўзларининг ана шу 

хусусиятларини сақлаб қолдилар ва такомиллаштирдилар. 

 Зеро, глобаллашув шароитида диний онг мазмунида ҳам катта 

ўзгаришлар содир бўлмоқда ва бу жараѐн ўта зиддиятли кечмоқда. Бунинг очиқ 

ва кескин ифодаси янги диний онгнинг вужудга келаѐтганлигидир. Бу чуқур 

илмий ўрганишни тақозо қиладиган масала, бизнингча, “янги” диний онгни 

тарихий дин ва черковга мухолифат сифатида қараш керак эмас. Диний онг 

мазмунидаги ўзгаришлар ҳозирги ўтиш давридаги илмий, ижтимоий, 

иқтисодий, маънавий соҳадаги мураккабликлар билан боғлиқдир.  

 Рус олими Л.Н. Митрохин глобаллашув шароитидаги бу ўзгаришларни 

шундай баҳолайди: “... билимнинг фандан ташқари ѐки ноилмий 

кўринишларига, мифларга, эътиқодларга, интуицияларга, ижтимоий 

утопияларга, Шарқнинг диний - ахлоқий тажрибасига эътибор ошиб бормоқда. 

Бунинг устига кўпинча (айниқса коммерциялашган оммавий маданият 

даражасида) гўѐ фақат дунѐнинг фундаментал қонунларини батамом 

тушунтиришга лаѐқатлидир, деб таъкидланмоқда.  

 Бошқача сўзлар билан айтганда, ақлнинг черков догматизмга қарши кўп 

асрлик кураши давомида қўлга киритилган ва Европа маданиятининг 

шаклланишида асосий роль ўйнаган билимларнинг “илмийлиги” мезони шубҳа 

остига олинмоқда”
4
. 

 Фан нуқтаи назаридан қатъий айтилган бу мулоҳазаларда ҳақиқат 

борлиги шубҳасиз. Аммо глобаллашув шароитида диний мафкуралар 

интилишлари бир - хил бўлган эмас. Ҳар бир диний мафкура ўзи шаклланган 

шароит ва жамиятнинг вазифаларидан келиб чиқиб жараѐнларига ѐндашди, 

ўзида ифода этди. Барча дин ва диний мафкураларда умумий хусусиятлар 

бўлса-да, уларнинг фарқли томонларидан, келиб чиқиб, диний мафкураларнинг 

ривожланиш хусусиятлари ва жамият ҳаѐтидаги ролини қисқача кўриб чиқамиз. 

 Христиан дини мафкураси асосан ривожланган Ғарбда чуқур илдиз 

отган, фан олдидаги хатоларини тан олиб, стратегиявий ва тактикавий 

                                                 
4
 Митрохин Л.Н. Религия и культура философоские очерки. М.: ИФРАН,  2000. С. 233. 

ўзгаришларни бошдан кечираѐтган эди. У XX асрда жиддий ўзгариш ва 

янгиланиш сари қадам қўйди. 

 Рус олими В.С. Семѐнов черков фаолияти, диний қарашлари ва 

концепциялари характери ва мазмунида муҳим ўзгариш, янгиланишларнинг уч 

йўналишини ажратиб кўрсатади
5
.    

 Бу йўналишларни ислом мафкурасида ҳам ўзига хос ҳолда намоѐн 

бўлаѐтганлигини ўз ўрнида таҳлил қиламиз.  

 Биринчи йўналиш – ҳозирги замон сари бурилиш, ҳозирги замоннинг 

муҳим чақириқларига, долзарб муаммоларига жавоб беришга интилиш. 

 Француз файласуфи, палеонтолог ва теолог Тейяр де Шарден (1881-1955) 

ХХ аср одами учун дин дунѐни архаик тушунишдан озод бўлиши, тинимсиз 

ўзгариш ва яратилиш жараѐнида бўлган ҳозирги дунѐни жонли органик 

бутунлик сифатида қараш лозим, деб таъкидлайди. Тейяр де Шарден 

черковнинг дунѐга янгича муносабатини яратиш зарур, уни мифологиядан холи 

қилиш ва ҳозирги замоннинг илмий ва ижтимоий масалалари билан боғлаш 

керак, деб ҳисоблайди.  

 Бу йўналиш фан тараққиѐтига, жамият ҳолатига мослашишнинг 

кўринишидир. 

 Иккинчи йўналиш – ҳозирги замон фани ютуқлари билан алоқаларини 

мустаҳкамлашга интилиш, фанга тўғридан-тўғри қарши чиқишдан, у билан 

ажралишдан воз кечиш.  

 Шу мақсадда католик дин намоѐндалари “Икки ўлчовли одам”, “Икки 

ўлчовли маданият”ни ҳимоя қилиш зарур деган фикрга келдилар, бунда инсон 

маънавий дунѐсида рационаллик ва диний ғоя, қарашлари, маданиятда илмий 

ва маънавий бошланғичларнинг синтезини назарда тутдилар.  

 Учинчи йўналиш – ҳозирги замон ижтимоий ва жаҳон глобал 

ривожланишининг кескин ижтимоий муаммоларига мурожаат, диний догма, 

таълимотларнинг мазмунини, инсоний, гуманистик характерини таъкидлаш
6
. 

 Ислом дини ва мафкураси христианликдан фарқ қилиб, фанга, давлат, 

сиѐсий ва дунѐвий мафкураларга ўзгача муносабатда бўлади. Христиан черкови 

дунѐвий давлатдан ажралган, фанга нисбатан ўтмишдаги адолатсизликларини 

расман тан олган, жамиятнинг виждон эркинлиги тамойилига асосланаѐтган 

бўлса, ислом ва унинг мафкурасининг хусусиятлари у фаолият кўрсатаѐтган 

жамиятнинг ҳолати билан белгиланади. Ғарб ишлаб чиқариши техник 

тараққиѐтда илгарилаб кетди, шунга мос ҳолда кишиларнинг дунѐқараши, 

турмуш тарзи ўзгарди, секуляр жамият қарор топди. Ислом цивилизацияси эса 

Ғарб бир неча аср илгари ҳал қилган муаммолар гирдобида қолди. Ғарб 

тазйиқидан қутулиш, тараққиѐтга эришиш каби дунѐвий масалалар учун дин ва 

дунѐвий мафкура кураш олиб бормоқда. Ислом мафкуралари эволюцияси ҳам 

зиддиятли, хилма-хил тарзда кечмоқда.  

                                                 
5
 Семѐнов В.С. Наука и религия: Взаимоотношение, противоборство, перспективы// Вопросы философии, 2006, 

№6. с. 77 – 80    
6
 Семѐнов В.С. Наука и религия: Взаимоотношение, противоборство, перспективы// Вопросы философии, 2006, 

№6. с. 77 – 79 

 Ислом мафкураси ҳозирги замон фан ютуқларини илоҳий китоб -   

“Қуръон”нинг исботи сифатида баҳолайди. Уларнинг фикрига кўра, фаннинг 

ҳозирги кашфиѐтлари 1,5 минг йил аввал илоҳий китобда битиб қўйилган. 

 “Қуръон”нинг илоҳийлиги, исломнинг ҳақ дин эканлиги ҳақида фан 

очган кашфиѐтларга таяниб хулоса чиқаришга уринадилар. Шу билан бир 

қаторда ўрта асрларда бўлгани каби диний илм ўзгармас, абадий, дунѐвий 

билимлардан юқори туришини таъкидлайдилар.  

 Эроннинг собиқ Президенти, файласуф М. Ҳотамий бу ҳақда шундай 

ѐзади: “Диндор ва динсиз одамлар ўртасидаги тафовут ... бошқа ѐқда: диндор 

одам 2 китобга эга, динсиз одам эса – фақат 1 китобга. Худога ва илоҳий 

хушхабарга ишонмаган одам фақат табиат китобига эга бўлиб, унга ақл 

ѐрдамида эришади. Диндор инсонда ҳам бу китоблар бор ва табиатнинг бир 

қисми бўлган инсон сифатида у ҳам ақл ѐрдамида табиатни ўрганиб, 

билимларга эга бўлади, фан ва фалсафани ўрганади, лекин бунга қўшимча 

равишда у яна бир китоб – илоҳий қонун ва илоҳий хушхабар китобига ҳам эга 

бўлади.  

 Шундай қилиб, диндор одамнинг билим манбаси кенг, шунинг учун 

унинг эришадиганлари – кўп ... Шубҳасиз, илоҳий хушхабар макон ва замон 

чегарасидан ташқаридадир, лекин биз макон ва замонда мавжудмиз. Демак, 

бизнинг тушунишимиз ва тасаввурларимиз макон ва замондан ташқарига чиқа 

олмайди. Бизнинг илоҳий қонунларни тушунишимиз яратилиш китоби (книга 

творения) ҳақидаги тасаввурларимиз макон ва замон билан чегараланган.  

 Билим қуйидагича ўзгаради: кишилар, олимлар бир вақт мобайнида бир 

тасаввурга эгалар, бошқа вақтда уларнинг тасаввурлари ўзгаради ва ҳатто 

илгариги идеалларини инкор қилиб, янгилари келади”
7
. 

Демак, биз илоҳий китобни ақлимиз етгунча идрок қиламиз ва ҳеч қачон 

охиригача билолмаймиз. Бундан ҳар қандай фан кашфиѐтини “Қуръон”га мос 

талқин қилиш мумкин. Диний таълимотни ҳеч бир масалада инкор этиб 

бўлмайди. Иккинчидан, Ҳотамий фикрича, исломни ҳар ким ўзича тушунади ва 

бу тасаввурлари замонга (ўз ақлий ривожига) мос равишда ўзгариб бориши 

лозим.  

 М. Ҳотамий исломни замонга мос талқин қилиб бориш лозим, деб 

ҳисоблайди.  

 Мусулмон дунѐсида ҳал қилинмаган иқтисодий, ижтимоий, сиѐсий 

муаммолар кўп бўлганлиги ва ислом мафкураси ҳам уларни ҳал қилиш учун 

курашаѐтганлиги сабабли дин ичида турли мафкуралар курашади ва 

дунѐвийликка турлича муносабатлари шаклланган. Фолькер Нинхаус 

таъкидлайдики: “Ислом инсон борлиғининг барча масалалари бўйича 

шуғулланувчи универсал дунѐқарашдир, шунинг учун сиѐсий бефарқ бўла 

олмайди. Ислом мусулмон давлатларининг ҳукмрон элитаси томонидан мавжуд 

муносабатларнинг қонунийлигини исботлаш учун фойдаланади. Бошқа 

                                                 
7
 Хотамий М. Ислам, диалог и гражданское общество. М.; Росс. ПЭН, 2001, с. 8-9. 

томондан, мухолифат мавжуд муносабатларни тубдан ўзгартиришни 

оқлайдиган ислом таълимоти унсурларига доимо асосланади”
8
. 

 Ислом мафкураси хилма-хил бўлиб, уларни икки асосий гуруҳга ажратиш 

мумкин: фундаменталистлар ва модернистлар. 

 Исломий мамлакатларда исломнинг диний моҳияти сиѐсийлашган ва  

сиѐсий соҳаси чуқур динийдир. Ғарбда қонуннинг, суверенликнинг, 

легитимликнинг манбаи фуқаролар бўлиб, унинг сиѐсий тизими асосида барча 

ҳукуматларнинг халқ олдида масъуллиги принципи ѐтади. Мусулмон 

ҳукмдорлари эса Қуръонда ифодаланган Оллоҳ иродасини ўзлари 

тушунганларича амалга оширадилар.  

 Бу мамлакатларда ислом фундаментал мафкураси катта кучга эга, 

жамиятнинг барча қатламлари ва гуруҳлари ўртасида тарқалган. Диний 

мафкура камбағаллар учун ҳам, бойлар учун ҳам умид беради. Исломчиларни 

минглаб диний сиѐсий партиялар қўллаб-қувватлайди, сайловчилар 50 ва ундан 

ортиқ фоизгача овоз берадилар. 

 Уларнинг исломий мамлакатларда бунчалик қўллаб-қувватлашларига 

сабаб нима? 

 Биринчидан, энг таъсирли мусулмон мамлакатларининг ҳукуматлари ҳам 

ўз табиатига кўра авторитар ва нодемократик табиатга эга. 

Иккинчидан, бу давлатларнинг ҳукуматлари дунѐвий ѐки йўлидан қайтган 

деб қабул қилинади. 

Учинчидан, бу ҳукуматлар “Америка кофирлари” ѐрдамида ҳукуматда 

турган деб қабул қилинади. 

Тўртинчидан, АҚШ фақат ўзининг эгоистик стратегик манфаатларига 

амал қилади, деб ҳисобланади. 

Бешинчидан, Америка маданияти бузилган деб ҳисобланади. 

Фундаменталистлар сиѐсий плюрализмни инкор қиладилар ва ҳар қандай 

Ғарб институтларини номувофиқ деб, исломнинг барча қоидаларига риоя 

қилиш талаби билан чиқадилар. 

Модеризм ғоялари эса Европача тарбияланган, маълумотли зиѐлиларнинг 

кичик гуруҳларидан иборат. 

Хуллас, мусулмон (биринчи навбатда Араб) мамлакатларида диний ва 

дунѐвий мафкуралар ўртасидаги кураш сиѐсий ҳаракатларда намоѐн бўлмоқда.  

 Мусулмонларнинг ўсиб бораѐтган таъсири ва ижтимоий активлиги Ғарб 

жамиятида фақат ташвиш туғдирмайди, мусулмонларнинг ҳаѐтий 

тамойилларини белгилаб берувчи илоҳий қонун сифатида ислом шариатига 

қизиқишларини оширмоқда. Бу, айниқса конфликтли вазиятларда уларнинг 

хатти-ҳаракатини тушуниш учун зарур”
9
. 

 Юқорида таъкидлангандек, мусулмон халқларининг диаспоралари 

мусулмон бўлмаган кўпгина мамлакатларда мавжуддир. Улар АҚШ ва Европа 

жамиятларининг институционал муҳитига ва ижтимоий ҳужайрасига кириб 

келган минглаб ассоциацияларига, иттифоқларига, ташкилотларига ва бошқа 

                                                 
8
 Фолькер Н. Исламский экономический порядок. Идеалы и религии в глобальном мире. Internationale politik, 

1997, № 8, с. 20.  
9
 Мальковская И.А. Глобализация и транскультурный вызов не западного мира. Социол. Иссл. 2005, №12, с. 11. 

кўплаб таркибларига эга. Улар ўзлари яшаѐтган мамлакатларда фан, тиббиѐт, 

таълим, бизнес, санъат, маданият, бошқарув соҳаларида муваффақиятли 

фаолият кўрсатмоқдалар. 

Атеизм таҳдидларидан халос бўлган аҳоли ўз диний, миллий 

қадриятларини тиклашга киришди. Диндорликнинг кескин равишда ошиб 

кетиши юқорида эслатилган барча мамлакатларда кузатилди. Диндорликнинг 

сабаблари ҳақида бир қанча фикрларни келтириш мумкин. Бу ерда диний ва 

дунѐвий мафкураларнинг ривожланиш хусусиятларини таҳлил қилиш билан 

чекланамиз. 

 Бу ѐш мамлакатларда дунѐвий давлат қуриш ва динийлик билан холисона 

ҳамкорлик муносабатлари ўрнатиш учун имконият бор эди. Дунѐвийликнинг 

миллий мустақиллик мафкураси, миллий тараққиѐт мафкураси, демократия 

мафкураси кўринишлари ривожланди, диний мафкура дунѐвий мафкураларга 

қарши курашмаса-да, ўз манфаатларидан келиб чиқиб, кишилар ҳаѐтида чуқур 

илдиз отишга ҳаракат қилди.  

Ўзбекистонда диний ўқув юртлари сони 13 тага етди. Диний мафкура 

ОАВларидан кенг фойдаланиш имкониятига эга бўлди. Аммо ана шу 

қадриятларнинг ўзгариши жараѐнида у ѐки бу томонга оғишлар содир бўлди. 

Айримлар компаниябозлик ѐки вазият таъсирида билиб-билмай диний 

мафкурага томон ўтиб кетдилар. Улар орасида зиѐлилар, олимлар ҳам бор. 

Иккинчидан, четдан ғаразли мақсадларда дин ниқобидаги аксил фуқаровий 

мафкуралар ҳаѐтимизга суқулиб киришга уринди. Улар ўзлари учун қулай 

вазиятдан фойдаланиб, ѐшларимиз онгига ўз мафкураларини сингдиришга 

уриндилар. 

 Ўзбекистонда диний мафкура дунѐвий мафкура билан ҳамкорликда ягона 

умумий мақсадни кўзлаб ривожланмоқда. Ўтмиш аждодларимиз бўлган диний 

олимларнинг (Бухорий, Термизий, Ғаззолий, Мотурудий, Яссавий ва б.) 

асарларини таржима ва нашр қилиш, уларнинг тўғри талқини, диний ўқув 

юртларида таълим жараѐнлари диний мафкураларнинг ривожланиши учун 

яхши имкон яратди. 

Мухтасар айтганда, бизнинг ушбу мақоладаги фикрларимизни ушбу соҳага 

қизиқувчилар, айниқса, талаба-ѐшлар ўқиб ўргансалар ўзларини баркамоллик 

томон етаклаш имкониятига эга бўладилар.  


